
Uunga siunnersuut: Kommunit aggornerisa avataanni sumiiffinni innuttaasut 

siulersuisui pillugit Inatsisartut inatsisaat. 

 

pillugu 

 

Inatsisinut Ataatsimiititaliap 

 

siunnersuutip aappassaaneerneqarneranut 

 

ISUMALIUTISSIISSUTAA 

 

 

Inatsisinut Ataatsimiititaliap suliarinninnermini inuttarai: 

 

Inatsisartunut ilaasortaq Harald Bianco, Inuit Ataqatigiit, Siulittaasoq 

Inatsisartunut ilaasortaq Anders Olsen, Siumut. Siulittaasup tullia 

Inatsisartunut ilaasortaq Mariane Paviasen, Inuit Ataqatigiit  

Inatsisartunut ilaasortaq Mala Høy Kúko, Siumut 

Inatsisartunut ilaasortaq Charlotte Pike, Inuit Ataqatigiit, ataatsimiititaliami sinniisoq 

 

 

UKA2021-mi ulloq 5. oktober siullermeerinninnerup kingorna siunnersuut ataatsimiititaliamit 

misissorneqarpoq. 

 

 

Siunnersuutip imarisai siunertaalu 

Inatsisip oqaasertalerneqarnerata nutarterneqarnissaa, oqaatsit atorneqartut 

nutarterneqarnissaat, matumani aamma nunaqqatigiit siunnersuisoqatigiivisa taaguutaannik 

innuttaasut siulersuisuinik taaguuteqalersillugit allanngortitsinissaq, kiisalu Namminersorlutik 

Oqartussat, kommunit oqartussallu allat sinnerlugit suliassanik suliassalluunniit ilaannik 

suliarinnissinnaanermut innuttaasut siulersuisuisa tunngavissinneqarnissaat siunnersuummik 

siunertaavoq. 

 

Siunnersuutip Inatsisartuni siullermeerneqarnera 

Siullermeerinninnermi siunnersuut taperserneqarluarpoq. 

 

Tusarniaanermut akissutit 

Siunnersuut piffissami 16. december 2019-imiit 16. januar 2020-mut tusarniaassutigineqarpoq. 

Tusarniaanermut akissutit tiguneqartut oqaasertalerneqarnerata inatsisilerinikkut 

ilusilerneqarneranik allannguinermut tunngavissiipput, taamaattorli imaqassutsikkut 

malunnaatilimmik allannguisoqanngilaq. Tamaammallu nutaamik tamanut tusarniaasoqarani.  

Ataatsimiititaliap siunnersuummik suliarinninnera 

Sumiiffinni kommunit aggornerisa avataanniittuni innuttaasunik sullissinermik 

ajornannginnerulersitsisumik aqutsinermut sinaakkusiinissaq siunertaralugu inatsisip 

oqaasertalerneqarnerata nutarterneqarnissaa, oqaatsit atorneqartut nutarterneqarnissaat, 

matumani aamma nunaqqatigiit siunnersuisoqatigiivisa taaguutaannik innuttaasut 

siulersuisuinik taaguuteqalersillugit allanngortitsinissaq, kiisalu Namminersorlutik Oqartussat, 

kommunit oqartussallu allat sinnerlugit suliassanik suliassalluunniit ilaannik 

suliarinnissinnaanermut innuttaasut siulersuisuisa tunngavissinneqarnissaat pineqartoq 

ataatsimiititaliamit maluginiarneqarpoq. 

 

Siunnersuutikkut siunertarineqartut ataatsimiititaliap oqaaseqaateqarnissaanut 

tunngavissiinngillat. 

 

Siunnersuutip pisortanut aningaasaqarnikkut kingunissai 

Nassuiaatini nalinginnaasuni imm. 3-mi pisortanut aningaasaqarnikkut kingunissat pillugit 

allassimavoq 2021-mut aningaasanut inatsimmi Pituffimmi nunaqqatigiit 

siunnersuisoqatigiivinut aningaasartuutissat kontumi 10.03.04 Nunaqqatigiit 

siunnersuisoqatigiivi (Tapiissutitut aningaasaliissutit) 403.000 koruuninik 

aningaasaliissutitaqartillugit maleruagassiivigineqartut.  

 

Tamatumunnga tapertatut oqaatigineqarsinnaavoq suliassaqarfik 2022-mut aningaasanut 

inatsisissatut siunnersuummik konto pingaarnermut 20.05.35-mut, Aningaasaqarnermut 

Nunamullu Namminermut Naalakkersuisup ataaniittumut inissinneqarsimammat. 

 

Immikkoortumi siuliani taaneqartumi aamma allassimavoq innuttaasut siulersuisuinik allanik 

aamma pilersitsinissamik aalajangertoqassappat, taakkununnga ataasiakkaanut aningaasartuutit 

minnerpaamik Pituffimmi innuttaasut siulersuisuinut atugassiissutitut immikkoortinneqartut 

amerlaqataannik amerlassuseqassasut.  

 

Matumani aningaasartuutissanik missingiuineq taamaallaat pineqarpoq. Innuttaasut 

siulersuisuinik allanik pilersitsinissamik aalajangertoqassagaluarpat, innuttaasut siulersuisuisa 

ataasiakkaat aningaasartuutissatut pisariaqartitaannik nalilersuinikkut tamatumunnga 

aningaasaliissutissat immikkoortinneqartariaqarnissaat naatsorsuutigineqarpoq. Tamatuma 

aamma innuttaasut siulersuisuinut aalajangersimasunut aningaasartuutitut pisariaqartinneqartut 

maanna Pituffimmi innuttaasut siulersuisuinut aningaasaliissutinit ikinnerusussaasut 

paasinarsissappat atuunnissaa naatsorsuutigisariaqarpoq.  

 

Innuttaasut siulersuisuinik pilersitsinerup pitsaaqutissai annikitsuararsuupput. Taamaalilluni  

Kalaallit Nunaata nunap immikkoortuinut kommuneqarfinnullu aggorneqarnera pillugu 

Inatsisartut inatsisaat nr. 34, 23. november 2017-imeersumi § 5 malillugu taamaallaat Pituffik 

Tunullu Avannaani Nuna Allanngutsaaliugaq kommuninut aggornilersuinerup avataaniipput. 

 

Ataatsimiititaliap inassuteqaatai  

Ataatsimiititaliap isumaqatigiittup siunnersuut akuersissutigineqassasoq inassutigaa. 

 

Ataatsimiititaliap taama oqaaseqaateqarluni siunnersuut aappassaaniigassanngortippaa. 

 

 

 

 

 
 
 

 
 

 
 

 

 

 

Harald Bianco 

Siulittaasoq 

Inuit Ataqatigiit 

 

 

 

 

Anders Olsen 

Siumut 

 

 

 

Mariane Paviasen 

Inuit Ataqatigiit 

 

 

 

 

 

 

 

 

 

 

 

 

Mala Høy Kúko 

Siumut 

 

 
Charlotte Pike 

Inuit Ataqatigiit 

 

 

 
 
 
 
 
 
 


